
GOUVÈNÈ CUOMO REMÈT MEDAY BRAVOU BAY SÈJAN PREMYE KLAS RAYMOND PRESLEY III 

 

Gouvènè Andrew M. Cuomo jodi a te remèt pi wo distenksyon militè New York pou kouraj ak ewoyism, 

Meday Bravou Eta New York la, bay Sèjan Premye Klas Raymond Presley III, ki te riske pwòp vi pa li pou 

sove yon gad parèy li nan yon aksidan terib sou New York State Thruway a. Seremoni pou onore sòlda 

Gad Nasyonal Lame New York la te fèt jodi a nan kad Somè Fanmi Veteran ak Militè yo.  

“Mwen fyè pou m remèt onè pi wo New York la bay yon veritab ewo, Sèjan Raymond Presley III,” te 

deklare Gouvènè Cuomo. “Lè li te wè yon aksidan machin sou bò wout la, Sèjan Presley pa te ezite pou l 

aji, pou li te òganize lòt chofè ki te kanpe pou ede epi alafen sove lavi youn nan frè dam li yo. Kouraj li 

enspire mwen epi mwen di l yon mèsi ki sot nan fon kè m pou travay li.”  

Presley, yon chofè trelè nan lavi sivil, tap kondi kamyon li an sou New York State Thruway tou pre exit 

35, andeyò Syracuse, lè li te pase yon kamyon pikòp ki te kite wout la epi frape nan poto yon pon. 

Presley te mete l sou kote pou ede senk chofè ki tap pase eki tap eseye retire chofè a nan pikòp kraze a 

ki te kòmanse ap pran dife. Pandan l tap pwoche machin ki tap boule a, Presley te reyalize chofè a te yon 

gason ki nan lame ak li – Kapitèn Timothy Neild nan Gad Nasyonal Lame a.  

Yo di Presley rele “Se Kapitèn mwen. Nou pap kite l,” pandan li tap vanse sou machin nan ki tap boule 

nan moman an.  

Presley te pran sitiyasyon an nan men l, kote li tap dirije lòt sekouris yo pandan yo tap etenn dife ki te 

pran nan rad Neild, goumen ak flam yo ak yon estenktè, rache pòt pou ouvri kamyon an, epi alafen rale 

Neild soti nan machin kraze a.  

Presley ak senk sivil yo, ansanm ak Sèjan John Tirinato nan Gad Nasyonal Lame a ak Twoupè New York 

State Joseph Krywalski ki te vinn jwenn yo, te rale Neild soti nan kamyon pikòp ki tap boule a anvan li te 

esploze.  

Apre yo finn soti Neild nan kamyon ki tap esploze a, youn nan sekouris yo, Doktè Christopher Sewell, yon 

chirijen òtopedis ki te kanpe lè li te wè aksidan an, te kòmanse swaye blesi kapitèn lan. Pandan tan sa, 

Presley te ede nan bay Neild swen epi te pale ak li san rete pou di l sekou pral vini.  

Lòt moun ki te kanpe pou ede Kapitèn Neild se te Thomas Buckle, Kevin Harriman, Sherry Kline, Kevin 

Shier. Yo tout de di egzanp Sèjan Presley a ak refi li pou l kite kamarad li te jwe yon gwo wòl nan motive 

yo pou yo sove blese a.  

Thomas Buckle te di konsa, “San emosyon, pasyon ak lanmou Sèjan Premye Klas Presley te montre a, m 

pa kwè nou tap reyisi ouvri pòt la pou sove Kapitèn Neild.”  

Sitasyon ki ekri sou meday Presley a di, “Mepri total Sèjan Premye Klas Raymond Presley te montre pou 

sekirite tèt pa l, bravou, kouraj ak vanyans estraòdinè li koresponn ak pi bèl tradisyon ki genyen nan 

sèvis militè.”  

Presley, yon rezidan North Syracuse, te avèk madanm li Lisa Lynn Presley nan seremoni remiz meday la.  

Presley, 48 lane, ap sèvi nan Gad Nasyonal Lame New York la depi 1991 epi li afekte nan 27yèm Ekip 

Konba Brigad Enfantri a ki baze nan Syracuse kòm sèjan lojistik transpò. Li te depwaye nan peyi 

Afganistan ak 27yèm Ekip Konba Brigad Enfantri a nan lane 2008 lè brigad la te afekte la pou fòme Lame 

Nasyonal peyi Afganistan. Li te resevwa lòt distenksyon militè tankou Meday Mansyon Espesyal Militè, 

Meday Reyisit Militè, Meday Sèvis Defans Nasyonal, Meday Kanpay Afgan, Meday NATO, Meday Gè 

Mondyal kont Teworis, ak Riban Pèfeksyonman Pwofesyonèl Sou Ofisye. 

